[image: image1.jpg]»+ beibl.net



[image: image2.jpg]»+ beibl.net




#
· Wrth i blant a phobl ifanc ddatblygu’n rhywiol mae angen iddynt ddeall newidiadau corfforol, rheoli teimladau rhywiol a mwynhau cydberthnasau diogel, cyfrifol a hapus. 
· Y glasoed yw’r enw ar y cyfnod pan fydd y corff yn newid o fod yn blentyn i fod yn oedolyn ifanc.  Gall fod yn adeg dryslyd, ond mae’n digwydd i bawb. 
· Bydd y newid yn digwydd pan fydd y corff yn dechrau cynhyrchu cemegau o’r enw hormonau rhyw.  Bydd pawb yn newid ar eu cyflymder eu hunain. Gall y glasoed ddechrau ar unrhyw oed o 8 i 16 oed, ond yn gyffredinol fe fydd yn digwydd rhwng 9 a 13 oed er nad oes unrhyw ‘oed iawn’.
· Mae’r hormonau rhyw yn creu teimladau rhywiol. Mae’r teimladau rhywiol yma yn gallu bod yn nerthol iawn. Mae teimladau rhywiol yn gwbl naturiol. Mae’r teimladau yn gyffrous ac yn gallu gwneud i unigolyn fod eisio closio at un person arall yn arbennig, wrth ddechrau meddwl am gael cariad neu ddechrau perthynas rywiol.
· Rhaid bod yn  amyneddgar os bydd pobl ifanc yn eu harddegau yn oriog (moody). Bydd cefnogi preifatrwydd ac urddas plant o gymorth iddynt ddatblygu hunan-barch. (www.cliconline.co.uk)
· 16 oed yw’r oedran cydsynio ar gyfer cael rhyw heterorywiol neu gyfunrywiol yng Nghymru a Lloegr. 
Cefndir Beiblaidd
· Mae rhyw i fod yn bleser. Rhodd gan Dduw yw rhyw i’w fwynhau oddi mewn i briodas yn unig . Mae’r berthynas rhwng gŵr a gwraig yn uniad cryf sy’n golygu eu bod  yn un cnawd. Mae’r ymlyniad yn un emosiynol a chorfforol.  Mae Duw yn dymuno i wŷr a gwragedd fwynhau cwmni ei gilydd yn rhywiol (Diar. 5:18,19 ‘mwynha dy hun gyda’r wraig briodaist ti pan yn ifanc...gad i’w bronnau roi boddhad i ti’). Nid yw gwŷr a gwragedd i wrthod  ei gilydd yn rhywiol oni bai bod rheswm digonol – rhag iddynt  gael eu temtio i fod yn anffyddlon (1 Cor.7:5). Mae’r gwely priodas i’w barchu gan bawb ac anfoesoldeb rhywiol yw cael rhyw tu allan i briodas (Heb. 13:4). 
· Yn yr HD mae Caniad Solomon yn llyfr sydd yn sôn am elfennau cnawdol, rhywiol, rhamantus cariad. Mae’r llyfr i gyd yn disgrifio perthynas nwydus ac erotig, ac yn amlwg mae rhyw o fewn priodas i’w fwynhau a’i werthfawrogi. 
Rheoli teimladau rhywiol 
· Mae pobl o bob oed yn profi teimladau rhywiol.  Ond, nid yw gweithredu yn unol â’r teimladau yma bob amser yn dda (2 Sam.13:1,14).  Mae godineb yn arwain at dor-priodas a thor calon i blant ac oedolion. Rhaid rheoli teimladau rhywiol oherwydd mae canlyniadau i ymddygiad rhywiol a gweithredol. “Mae plant mor ifanc â 12 yn cael rhyw heb ystyried dulliau rhyw diogel na chanlyniadau, ” meddai Sue Skovira o’r New Horizons Crisis Pregnancy Center. “Maent yn gwrando ar rai sy’n dweud nad oes modd rheoli teimladau rhywiol. Nid ydynt yn credu y bydd unrhyw ganlyniadau negyddol nes mae’n rhy hwyr.” Mae beichiogiad annisgwyl a chlefydau rhywiol yn annymunol a pheryglus. 
· Rhaid pwysleisio bod canlyniadau yn dilyn perthynas rywiol, ynghyd â chyfrifoldebau.  Mae’n bwysig ffurfio a chynnal perthynas gariadus sefydlog. Rhaid dysgu am ddulliau atal cenhedlu, ond gwneud hynny o fewn fframwaith priodas.
· Mae teimladau rhywiol yn cael eu heffeithio gan hormonau, emosiynau ac amgylchiadau. Mae pobl sy’n profi galar yn gallu colli eu hawydd rhywiol.  Mae pobl sy’n profi salwch neu straen hefyd yn gallu colli eu hawydd rhywiol dros dro.
· Gall pwysau oddi wrth gyfoedion wneud i unigolyn deimlo bod rhaid iddo/iddi gael perthynas rywiol: rhaid ceisio sicrhau nad oes unrhyw unigolyn yn teimlo rheidrwydd i gael rhyw.
Testunau Trafod
1. Pam mae cymaint o bwysau ar bobl i gael rhyw yn ifanc?

2. Dylai rhyw fod yn gariadus a phreifat. Yn yr 21ain ganrif, sut mae rhyw yn cael ei bortreadu yn y cyfryngau? 

3. Os yw teimladau rhywiol yn naturiol, pam mae’n rhaid eu rheoli?

Teimladau Rhywiol

Noddwyd gan Ebeneser, Caerdydd (Cynllun Agape)

